
PEMBERITAHUAN PERTANYAAN LISAN DEWAN NEGARA 

MESYUARAT KEDUA, PENGGAL KEDUA 

PARLIMEN KEEMPAT BELAS 

 

PERTANYAAN : JAWAB LISAN 

DARIPADA : PUAN  LIM HUI YING 

TARIKH : 25 JULAI 2019 (KHAMIS) 

 

SOALAN NO. 63 

Puan Lim Hui Ying minta MENTERI PEMBANGUNAN WANITA, 

KELUARGA DAN MASYARAKAT menyatakan perancangan 

Kementerian untuk membantu kanak-kanak autisme. 

JAWAPAN 

 

Tuan Yang di-Pertua, 

 

Orang Kurang Upaya (OKU) merupakan salah satu daripada kumpulan 

sasar Kementerian yang sentiasa diberi keutamaan dan hak untuk 

mendapatkan perkhidmatan dan keistimewaan yang ditawarkan oleh 

Kerajaan. 

 

Bagi memastikan hak OKU terpelihara, perancangan ke arah 

memperkasa OKU dibuat secara berkala mengikut kesesuaian tempoh 

sama ada jangka pendek atau panjang dengan berlandaskan kepada 

sumber utama iaitu Dasar Orang Kurang Upaya, Akta Orang Kurang 

Upaya 2008 dan Pelan Tindakan OKU 2016-2022. Perancangan ini 

meliputi pelbagai kategori OKU termasuk autisme dan merentasi pelbagai 

agensi sama ada kerajaan, swasta dan NGO. 

 

Selaras dengan Pelan Tindakan Orang Kurang Upaya 2016-2022, 

pencapaian status tindakan bagi program dan aktiviti oleh setiap badan 

peneraju turut dipantau bagi memastikan setiap perancangan yang telah 

dipersetujui dapat disempurnakan mengikut perancangan dan sasaran 

yang telah ditetapkan. 

 

Antara perancangan yang telah berjaya dilaksanakan berkaitan autisme 

adalah : 

i) Kad OKU Sub Kategori Pembelajaran: 

Kad OKU Sub Kategori Pembelajaran telah dilancarkan pada  

7 Mac 2019. Melalui inisiatif ini, OKU Masalah Pembelajaran dikenali 

sebagai OKU Pembelajaran terbahagi kepada enam sub kategori 

iaitu Global Development Delay (GDD), Sindrom Down, Attention 

Deficit Hyperactivity Disorder (ADHD), Austisme, Intellectual and 

Specific Learning Disability. 

 

Perubahan ini bertujuan untuk mewujudkan persekitaran yang lebih 

positif kepada OKU Pembelajaran selain dapat memastikan program 

pemulihan dapat dilaksanakan dengan lebih fokus dan berstruktur 

selaras dengan kategori kurang upaya pembelajaran yang telah 

dikenal pasti. 

 

Kementerian turut bekerjasama dengan Kementerian Pendidikan 

Malaysia (KPM) untuk menambah baik pelaksanaan Dasar 

Penolakan Sifar (Zero Reject Policy) bagi Murid Berkeperluan Khas 

di sekolah KPM dengan pelancaran inisiatif sub kategori OKU 

Pembelajaran ini.  

 

ii) Garis Panduan Autisme Polis Diraja Malaysia (PDRM) 

Garis panduan ini telah dilancarkan pada Sambutan Hari Polis 

Ke-212 pada 25 Mac 2019. Ia merupakan satu kejayaan signifikan 

PDRM dengan mendapat kerjasama KPWKM dan agensi berkaitan 

bagi meningkatkan kesedaran mengenai autisme dan kemahiran 

mengendalikan kes melibatkan individu autisme di kalangan pegawai 

PDRM.  



SOALAN NO. 125 

 

PEMBERITAHUAN PERTANYAAN LISAN DEWAN NEGARA 

MESYUARAT KEDUA, PENGGAL KEDUA 

PARLIMEN KEEMPAT BELAS 

 

PERTANYAAN : JAWAB LISAN 

DARIPADA : PUAN BATHMAVATHI KRISHNAN  

TARIKH : 25 JULAI 2019 (KHAMIS) 

 

SOALAN NO. 125 

  

Puan Bathmavathi Krishnan minta MENTERI PEMBANGUNAN 

WANITA, KELUARGA DAN MASYARAKAT menyatakan bilakah 

pindaan akan dibuat kepada Akta Orang Kurang Upaya 2008 

(Akta 685) memandang terdapat beberapa bahagian yang perlu 

diperkukuhkan dan juga perlu dimasukkan aspek penalti terhadap 

ketidakpatuhan Akta tersebut. 

JAWAPAN 

 

Tuan Yang di-Pertua, 

 

Akta Orang Kurang Upaya 2008 merupakan sebuah akta yang 

memperuntukkan hak Orang Kurang Upaya di Malaysia, selari dengan 

komitmen Malaysia terhadap Konvensyen Hak Orang Kurang Upaya 

yang telah diratifikasikan pada tahun 2010. Kementerian Pembangunan 

Wanita, Keluarga dan Masyarakat (KPWKM) melalui Jabatan 

Pembangunan Orang Kurang Upaya (JPOKU) akan mengadakan sesi 

libat urus dengan beberapa pihak berkepentingan untuk terus 

mendapatkan input dan maklum balas bagi mempertimbangkan 

cadangan pindaan terhadap akta tersebut. Penelitian lanjut, justifikasi 

yang kukuh serta cadangan yang rasional adalah diperlukan dalam 

membuat keputusan dasar untuk meminda Akta Orang Kurang Upaya 

2008.  


